
ԱՄՓՈՓԱԹԵՐԹ
«ՀԱՅԱUՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2020 ԹՎԱԿԱՆԻ ՄԱՐՏԻ 12-Ի N 284-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ» ՀՀ ԿԱՌԱՎԱՐՈՒԹՅԱՆ 
ՈՐՈՇՄԱՆ ՆԱԽԱԳԾԻ ՎԵՐԱԲԵՐՅԱԼ

	1. Ֆինանսների նախարարություն
	01.06.2026 01/34-2/13311-2026 

	ՀՀ վարչապետի աշխատակազմի ղեկավարի 18.05.2026թ. N 02/11.1/16908-2026 գրությամբ ներկայացված՝ «Հայաստանի Հանրապետության կառավարության 2020 թվականի մարտի 12-ի N 284-Ն որոշման մեջ փոփոխություններ և լրացումներ կատարելու մասին» ՀՀ կառավարության որոշման նախագծի (այսուհետ՝ Նախագիծ) վերաբերյալ հայտնում ենք հետևյալը.
	

	Նախագծով առաջարկվում է անկանխիկ վճարման համակարգում ի հայտ եկած խնդիրների լուծման նպատակով տեղաշարժման, տեսողական կամ այլ սահմանափակումներ ունեցող շահառուների համար ներդնել բանկային քարտով սպասարկման հարմարեցված մեխանիզմներ։ Մասնավորապես՝ հնարավորություն է տրվում Միասնական սոցիալական ծառայության ներկայացուցչի միջոցով կնքել բանկային հաշվի պայմանագիր և անվճար օգտվել հիմնական բանկային ծառայություններից։ Ըստ հիմնավորման՝ Նախագծի ընդունմամբ տարեկան շուրջ 15,000-20,000 անձ կօգտվի այս աջակցությունից, և այն ազդեցություն չի ունենա 2026թ.-ի պետական բյուջեի եկամուտների կամ ծախսերի վրա։
· Հաշվի առնելով կանխատեսվող շահառուների ծավալը և Միասնական սոցիալական ծառայության (ՄՍԾ) աշխատակիցների ներկայացուցչական գործառույթների ընդլայնումը, խնդրում ենք Նախագծի հիմնավորմամբ հստակեցնել՝ արդյոք նշված լրացուցիչ վարչարարությունը հնարավոր է իրականացնել ծառայության ներկայիս հաստիքների ու տեխնիկական միջոցների շրջանակներում, թե հետագայում առաջանալու է լրացուցիչ ֆինանսական միջոցների ներգրավման անհրաժեշտություն,  ընդհուպ՝ ՀՀ կառավարության 30.10.2014թ. «Հայաստանի Հանրապետության աշխատանքի և սոցիալական հարցերի նախարարության միասնական սոցիալական ծառայության համապատասխան աշխատողների տնային կամ գտնվելու վայր այցելությունների համար վճարման չափն ու կարգը հաստատելու մասին» N 1183-Ն որոշմամբ նախատեսվող ՄՍԾ աշխատակիցների այցելությունների թվաքանակի աճի, հետևաբար նաև վերոհիշյալ նպատակով նախատեսվող ֆինանսավորման ավելացման:
	Ընդունվել է ի գիտություն։
Վարչարարությունն իրականացվելու է ՄՍԾ առկա հաստիքների և տեխնիկական հնարավորությունների շրջանակներում, գործառույթի ծավալի փոփոխմամբ պայմանավորված լրացուցիչ հաստիքների և ֆինանսական միջոցների անհրաժեշտություն չի առաջանալու։ 
Գործառույթի տեխնիկական սպասարկումն իրականացվելու է՝
1) ՄՍԾ-ին ամրացված ավտոմեքենաներով,
2)  ՀՀ կառավարության 30․10․2014թ․ N 1183-Ն որոշման շրջանակներում, իսկ  այցելությունների դիմաց վարձատրությունը՝ այդ նպատակով բյուջեում առկա (տնտեսված)  միջոցների հաշվին։


	· Միաժամանակ հարկ ենք համարում նշել նաև, որ Սոցիալական նախարարական կոմիտեի 23.02.2026թ. նիստի օրակարգում ներառված 6-րդ հարցի համաձայն՝ ՀՀ կառավարության 12.03.2020թ. N 284-Ն որոշման մեջ նախատեսվող փոփոխությամբ սուրհանդակային ծառայության օժանդակությամբ կենսաթոշակի իրավունքի իրացումը սահմանափակվում էր կոնկրետ տարիքային, կարգային և անկախ տարիքից՝ տեղաշարժման սահմանափակում ունեցող այլ անձ խմբերով՝ ներառելով (նախնական գնահատականներով) շուրջ 15,000 շահառու։ Սակայն նոր Նախագծով հանվել են տարիքային և կարգային սահմանափակումները՝ անցում կատարելով միայն «տեղաշարժման սահմանափակում ունեցող» ընդհանրացված ձևակերպմանը, ինչի արդյունքում պոտենցիալ շահառուների թիվը նախնական 15,000-ից գնահատվել է տարեկան շուրջ 15,000-20,000-ի։
Հետևաբար, հիմնավորմամբ պարզաբանման կարիք ունի նախկինում առավել մեծ խմբերով շահառուների և Նախագծով միայն տեղաշարժման սահմանափակում ունեցող խումբ նախատեսելու պայմաններում շահառուների թվաքանակի նվազման փոխարեն այն ավելի ընդլայնելու հանգամանքը:
Ելնելով վերոգրյալից՝ հայտնում ենք, որ վերը թվարկված դիտարկումների վերաբերյալ համապատասխան պարզաբանումների առկայության դեպքում հնարավոր կլինի ներկայացնել վերջնական դիրքորոշում:
	Ընդունվել է ի գիտություն։
Սոցիալական նախարարական կոմիտեի 23.02.2026թ. նիստի օրակարգում ներառված 6-րդ հարցով ներկայացված նախագծով (տե՛ս Կառավարության 26.02.2026 N 223-Ն որոշումը) Կառավարության 12.03.2020թ. N 284-Ն որոշման հավելվածի 3-րդ կետը լրացվել է 7-րդ ենթակետով, համաձայն որի՝ 
«3. Կողմերն անվերապահորեն ընդունում են, որ …
7) բանկը համապատասխան հնարավորությունների առկայության դեպքում կարող է սուրհանդակային ծառայություններ մատուցելու լիազորություն ունեցող կազմակերպության (այսուհետ՝ առաքող կազմակերպություն) կամ իր աշխատակիցների միջոցով իրականացնել շահառուի՝ բանկի հաճախորդի (բանկային հաշվի տիրոջ) իրավունքներ ձեռք բերելու, վճարային քարտի առաքման համար անհրաժեշտ գործողությունները, եթե շահառուն՝
ա. 85 տարին լրացած կամ
բ. անկախ տարիքից՝ ֆունկցիոնալության խորը աստիճանի սահմանափակում ունեցող (1-ին խմբի հաշմանդամություն) կամ
գ. 75-85 տարեկան՝ ֆունկցիոնալության ծանր աստիճանի սահմանափակում ունեցող (2-րդ խմբի հաշմանդամություն) կամ
դ. անկախ տարիքից՝ տեղաշարժման սահմանափակում ունեցող այլ անձ է (ըստ ստացված տեղեկությունների).»:
Այսինքն, այս դրույթով ամրագրված է, որ, ըստ ստացված տեղեկությունների, նշված 4 խումբ անձանց բանկը կարող է նշված ծառայությունները մատուցել սուրհանդակային ծառայություններ մատուցելու լիազորություն ունեցող կազմակերպության կամ իր աշխատակիցների միջոցով:
Նախագծով առաջարկում է պահպանել այս դրույթի բովանդակությունը և սոցիալապես խոցելի խմբերին թվարկելու փոխարեն թողնել միայն գործող կարգավորման «դ» պարբերությունը, որը գործնականում  ներառում է նաև նախորդ 3-ը՝ տեղաշարժման սահմանափակում (դժվարություն) ունենալու մասով (անձը կարող է լինել 85 և ավելի տարեկան, բայց չունենա տեղաշարժման դժվարության խնդիր)․
«7) բանկը կարող է սուրհանդակային ծառայություններ մատուցելու լիազորություն ունեցող կազմակերպության (այսուհետ՝ առաքող կազմակերպություն) կամ իր աշխատակիցների միջոցով իրականացնել շահառուի՝ բանկի հաճախորդի (բանկային հաշվի տիրոջ) իրավունքներ ձեռք բերելու, վճարային քարտի առաքման համար անհրաժեշտ գործողությունները, եթե շահառուն, ըստ ստացված տեղեկությունների, տեղաշարժման դժվարություն ունեցող անձ է։»:
Բացի դրանից, Սոցիալական նախարարական կոմիտեի 23.02.2026թ. նիստի օրակարգում ներառված 6-րդ հարցի հիմքում 01.04.2026 դրությամբ կանխիկ եղանակով կենսաթոշակ ստացողների (ում 01.04.2026-ից պետք է վճարվեր անկանխիկ եղանակով) թիվն է, իսկ ներկայումս շրջանառվող նախագծինը՝ հնարավոր բոլոր շահառուների թիվը, այդ թվում՝ մինչև 01.04.2026 անկանխիկ եղանակով ստացող շահառուների (ովքեր 2026 թվականի սկզբին  ներկայացրած դիմումներով ընտրել էին անկանխիկ եղանակ) և նոր նշանակվող այն շահառուների թիվը, ովքեր ունեն կամ կարող են ունենալ տեղաշարժման դժվարություն։

	2. Արդարադատության նախարարություն
	05.06.2026 թիվ /27.3.3/26656-2026 

	«Հայաստանի Հանրապետության կառավարության 2020 թվականի մարտի 12-ի N 284-Ն որոշման մեջ փոփոխություններ և լրացումներ կատարելու մասին» Հայաստանի Հանրապետության կառավարության որոշման նախագծի (այսուհետ՝ Նախագիծ) վերաբերյալ հայտնում ենք հետևյալը․
	

	1․ Նախագծի 1-ին կետի 1-ին ենթակետի «ա» պարբերությունով նախատեսվում է Հայաստանի Հանրապետության կառավարության 2020 թվականի մարտի 12-ի N 284-Ն որոշման (այսուհետ՝ Որոշում) հավելվածի 3-րդ կետի 7-րդ ենթակետը շարադրել նոր խմբագրությամբ, հետևյալ բովանդակությամբ․
«7) բանկը կարող է սուրհանդակային ծառայություններ մատուցելու լիազորություն ունեցող կազմակերպության (այսուհետ՝ առաքող կազմակերպություն) կամ իր աշխատակիցների միջոցով իրականացնել շահառուի՝ բանկի հաճախորդի (բանկային հաշվի տիրոջ) իրավունքներ ձեռք բերելու, վճարային քարտի առաքման համար անհրաժեշտ գործողությունները, եթե շահառուն, ըստ ստացված տեղեկությունների, տեղաշարժման սահմանափակում ունեցող անձ է։»։
Այս կապակցությամբ հարկ է արձանագրել, որ կարգավորման մեջ կիրառված «ըստ ստացված տեղեկությունների» ձևակերպումը պարզ չէ, քանի որ Նախագծով հստակեցված չէ, թե ինչ աղբյուրներից ստացված տեղեկությունների հիման վրա է որոշվելու շահառուի տեղաշարժման սահմանափակում ունեցող անձ լինելու հանգամանքը, ինչպես նաև ով և ինչ ընթացակարգով է գնահատելու այդ հանգամանքը։
Միաժամանակ, Նախագծից պարզ չէ, արդյոք պահանջվելու են համապատասխան փաստաթղթեր կամ տվյալներ անձի՝ տեղաշարժման սահմանափակում ունեցող լինելու հանգամանքը հավաստելու համար, ինչպես նաև ինչ եղանակով են փոխանցվելու համապատասխան տեղեկությունները։ Եթե խոսքը վերաբերում է լիազոր մարմնի կողմից ստացված տեղեկատվությանը, առաջարկում ենք կարգավորման մեջ դա հստակեցնել։
Նշված հարցերի համատեքստում կարգավորումն ունի հստակեցման կարիք։
	Ընդունվել է ի գիտություն։
Դիտարկման մեջ առանձնացված կարգավորումը՝ «ըստ ստացված տեղեկությունների» նշանակում է, որ բանկը սահմանափակված չէ և կարող է իր ընթացակարգերի համաձայն՝ տարբեր աղբյուրներից ստացված տեղեկությունների հիման վրա իր ծառայությունների մատուցումը կազմակերպել սուրհանդակային ծառայության միջոցով:
Իր ծառայությունները բանկը կմատուցի իր ներքին ընթացակարգերի համաձայն։

	2․ Նախագծի 1-ին կետի 3-րդ ենթակետով նախատեսվում է Որոշման հավելվածի 6.1-ին կետից հետո լրացնել նոր՝ 6.2-րդ կետով, հետևյալ բովանդակությամբ․
«6.2. Իր ինքնուրույն գործողություններով սույն պայմանագրի N 8 ձևով սահմանված ցանկի 1-ին, 2-րդ, 5-9-րդ կետերով նախատեսված հիմնական ծառայություններից (այսուհետ՝ հիմնական առանձին խումբ ծառայություններ) օգտվելու հնարավորություն չունեցող շահառուի անունից կարող է հանդես գալ և սույն պայմանագրի 6-րդ կետում նշված բանկային հաշվի պայմանագիրը շահառուի անունից կարող է կնքել լիազոր մարմնի ներկայացուցիչը։ Այս դեպքում շահառուի լռությունը (հիմնական առանձին խումբ ծառայությունները լիազոր մարմնի միջոցով իրեն մատուցելուց հրաժարվելու վերաբերյալ բանկ դիմում չներկայացնելը) համարվում է հիմնական առանձին խումբ ծառայությունները լիազոր մարմնի միջոցով իրեն մատուցելը շահառուի կողմից ընդունելու կամքի արտահայտություն (պետության միջոցով իր անունից բանկի հետ բանկային հաշվի պայմանագիր կնքելու կամ այդ պայմանագրով իր իրավունքից օգտվելու ցանկության հայտնում): Սույն կետում նշված դեպքում հիմնական առանձին խումբ ծառայությունները բանկը շահառուին մատուցում է անվճար։ Շահառուն ցանկացած ժամանակ կարող է հրաժարվել հիմնական առանձին խումբ ծառայությունները լիազոր մարմնի միջոցով իրեն մատուցելուց և իր ինքնուրույն գործողություններով օգտվել այդ ծառայություններից, կնքել սույն պայմանագրի 6-րդ կետում նշված բանկային հաշվի պայմանագիրը:»։
Սույն կարգավորումից բխում է, որ ինքնուրույն գործողություններով համապատասխան ծառայություններից օգտվելու հնարավորություն չունեցող շահառուի անունից կարող է հանդես գալ լիազոր մարմնի ներկայացուցիչը, ինչպես նաև վերջինս կարող է շահառուի անունից կնքել բանկային հաշվի պայմանագիրը՝ շահառուի լռության (հիմնական առանձին խումբ ծառայությունները լիազոր մարմնի միջոցով իրեն մատուցելուց հրաժարվելու վերաբերյալ բանկ դիմում չներկայացնելու) դեպքում։ 
Այս համատեքստում հարկ է նկատի ունենալ Նախագծին կից ներկայացված հիմնավորումը, որում նշվել է, որ Նախագծի ընդունման համար հիմք է հանդիսացել այն, որ նշված խումբ շահառուների համար խնդրահարույց է, օրինակ, քարտապանի պահանջով քարտի արգելափակման և ապաարգելափակման, բանկոմատի միջոցով քարտի առգրավման դեպքում (բանկի սեփական կամ այլ  բանկերի սպասարկման կետերում) քարտի վերադարձի, գաղտնաբառի (PIN կոդի) վերականգնման, քարտի վերաթողարկման (կորցնելու դեպքում) բանկային ծառայություն-ներից օգտվելը, մինչդեռ նախատեսված կարգավորումների արդյունքում պարզ չէ, թե գործնականում լիազոր մարմինն ինչպես է պարզելու գաղտնաբառի (PIN կոդի) վերականգնման, քարտի արգելափակման կամ ապաարգելափակման, ինչպես նաև քարտի վերադարձի անհրաժեշտությունը և հանդես գալու շահառուի անունից, ուստի գտնում ենք, որ նշված մասով կարգավորումն ունի հստակեցման կարիք։ 
Միաժամանակ, կարգավորման մեջ կիրառված «իր ինքնուրույն գործողություններով … օգտվելու հնարավորություն չունեցող շահառու» ձևակերպումը խնդրահարույց է, քանի որ պարզ չէ, թե ինչ չափանիշներով է որոշվելու շահառուի ինքնուրույն գործելու կարողությունը կամ անկարողությունը, որ մարմինն է գնահատելու այդ հանգամանքը, ինչ փաստաթղթեր են պահանջվելու, ինչպես նաև ինչ ընթացակարգով է ընդունվելու համապատասխան որոշումը։
	Ընդունվել է ի գիտություն։
Կենսաթոշակի վճարման գործընթացում լիազոր մարմնի (Միասնական սոցիալական ծառայության) և շահառուի միջև ծագող հարաբերությունները կարգավորվում են Կառավարության 2011 թվականի մայիսի 5-ի N 670-Ն որոշմամբ։ 
Ըստ այդմ, հարցին անդրադարձ է կատարվել  Հայաuտանի Հանրապետության կառավարության 2011 թվականի մայիսի 5-ի N 670-Ն որոշման մեջ փոփոխություններ և լրացումներ կատարելու մասին Կառավարության որոշման նախագծի շրջանակներում Արդարադատության նախարարության 3-րդ կետի մեկնաբանության շրջանակներում։
 Կառավարության 2020 թվականի մարտի 12-ի N 284-Ն որոշմամբ կարգավորվում են կենսաթոշակի վճարման գործընթացում լիազոր մարմնի և բանկի միջև ծագող հարաբերությունները։


	Բացի այդ, նույն կարգավորման մեջ «հիմնական առանձին խումբ ծառայություններ» ձևակերպման բովանդակությունը պարզ չէ և ունի հստակեցման կարիք։
	Ընդունվել է ի գիտություն։
Նախագծի խնդրո առարկա դրույթում հղում է կատարվում հավելվածի պայմանագրի N 8 ձևով սահմանված ցանկի 1-ին, 2-րդ, 5-9-րդ կետերով նախատեսված հիմնական ծառայություններին, իսկ N 8 ձև վերնագիրն է «Պարբերական դրամական վճարների վճարման համար սահմանված նվազագույն ծառայությունների առավելագույն սակագները»։ Պայմանագրի 7-րդ կետում այդ ծառայութուններն առաջարկ-վել է համառոտ անվանել «հիմնական ծառայություններ»։ Այստեղից էլ նախագծում կիրառված ձևակերպումը՝ «հիմնական առանձին խումբ ծառայություններ»։

	Միաժամանակ, «Սույն կետում նշված դեպքում հիմնական առանձին խումբ ծառայությունները բանկը շահառուին մատուցում է անվճար։» ձևակերպումն ունի լրացուցիչ հիմնավորման և վերանայման կարիք, քանի որ այն սահմանում է անհավասար մոտեցում շահառուների միջև։ Բացի այդ, N 8 ձևով սահմանված ցանկի 5-9-րդ կետերով նախատեսված ծառայությունների համար սահմանված է վճար համապատասխանաբար 200, 700 և 900 դրամ և նախատեսված է ծանոթագրություն, որի համաձայն՝ Սույն աղյուսակի 7-րդ, 8-րդ և 9-րդ կետերում նշված ծառայությունները մեկ տարվա ընթացքում առաջին դեպքի համար մատուցվում են անվճար, իսկ մեկ տարվա ընթացքում յուրաքանչյուր հաջորդ դեպքի համար` աղյուսակում նշված սակագնի (միջնորդավճարի) համաձայն, եթե բանկն ավելի նպաստավոր պայմաններ չի առաջարկում, ինչի արդյունքում առաջանում է հակասություն։
Բացի այդ, 6.2-րդ կետում կիրառված «ծառայությունները լիազոր մարմնի միջոցով մատուցելը» ձևակերպումից պարզ չէ, թե խոսքը վերաբերում է բացառապես տեխնիկական կամ սպասարկման գործողություններին (օրինակ՝ քարտի առաքում, փոխանցում) թե նաև շահառուի անունից բանկային հաշվի պայմանագիր կնքելուն և բանկային ծառայություններից օգտվելուն, ուստի այս առումով կարգավորումն ունի հստակեցման կարիք։ 
	Ընդունվել է ի գիտություն:

Կարգավորումը հանվել է նախագծից:
Տե՛ս Կենտրոնական բանկի 2-րդ առաջարկը:

	Միաժամանակ, նկատի ունենալով, որ կարգավորմամբ նախատեսվում է լիազոր մարմնի ներկայացուցչի կողմից շահառուի անունից բանկային հաշվի պայմանագրի կնքում և համապատասխան բանկային գործողությունների իրականացում, առաջարկում ենք դիտարկել հօգուտ երրորդ անձի պայմանագրի վերաբերյալ քաղաքացիաիրավական կարգավորումների կիրառման հնարավորությունը, քանի որ Նախագծով առաջարկվող կարգավորումների պարագայում ստացվում է, որ կողմերը սահմանել են, որ պարտապանը պարտավոր է պարտավորությունը կատարել ոչ թե հօգուտ պարտատիրոջ, այլ` պայմանագրում նշված կամ չնշված երրորդ անձի, որն իրավունք ունի պարտապանից պահանջել իր օգտին կատարելու պարտավորությունը: Ընդ որում, հարկ է հատուկ նշել, որ գործող քաղաքացիաիրավական կարգավորումներով երրորդ անձի օգտին պայմանագիր կնքելու հնարավորությունը վերաբերում է լիազորագրի հիման վրա ներկայացուցչությանը կամ Քաղաքացիական օրենսգրքով սահմանված պայմանագրային հարաբերությունների տրամաբանության իրականացմանը։
	Ընդունվել է ի գիտություն։
Ինչպես նշված է նախագծի հիմնավորման մեջ՝ սոցիալապես խոցելի շահառուներին բանկային նվազագույն ծառայությունները հասանելի են դառնում ծառայության ներկայացուցչի միջոցով, իսկ անհրաժեշտ մեխանիզմները սահմանել են ՀՀ քաղաքացիական օրենսգրքի 446-րդ հոդվածի կիրառմամբ։

	Միաժամանակ, փակագծում ներկայացված ձևակերպումը առաջարկում ենք շարադրել առանց փակագծերի՝ կրկնությունից խուսափելու նպատակով։
	Ընդունվել է։
Նախագծով լրացվող՝ հավելվածի 6.2-րդ կետը խմբագրվել է։

	Բացի այդ, առաջարկում ենք քննարկել լիազոր մարմնի ներկայացուցիչների կողմից բանկային գաղտնիք կազմող տեղեկությունների չբացահայտման վերաբերյալ համապատասխան երաշխիքների կամ պարտականությունների ամրագրման անհրաժեշտությունը՝ հաշվի առնելով, որ վերջիններիս կարող են հասանելի դառնալ շահառուների բանկային տվյալները և բանկային սպասարկման հետ կապված տեղեկությունները։
	Ընդունվել է ի գիտություն։
Հավելվածում առկա է ընդհանուր կարգավորում, որը նախատեսված է 12-րդ կետի 4-րդ ենթակետով՝ լիազոր մարմինը պարտավոր է «Բանկային գաղտնիքի մասին» Հայաստանի Հանրապետության օրենքով սահմանված կարգով ապահովել սույն պայմանագրի շրջանակներում իրեն հայտնի դարձած` բանկային գաղտնիք համարվող տեղեկատվության գաղտնիությունը։
Հարկ է նկատի ունենալ, որ նախագծով կարգավորվող հարաբերություններին համապատասխան բանկի և լիազոր մարմնի միջև կնքվելու է համաձայնագիր, որը կհանդիսանա այդ պայմանագրի անբաժանելի մասը։

	Նաև, սույն կետով նշվել է, որ շահառուն ցանկացած ժամանակ կարող է հրաժարվել հիմնական առանձին խումբ ծառայությունները լիազոր մարմնի միջոցով իրեն մատուցելուց, սակայն պարզ չէ, խոսքը ծառայությունների մատուցումից հրաժարվելուն, թե պայմանագրային հարաբերությունից հրաժարվելուն է վերաբերում։
Վերոշարադրյալը հաշվի առնելով՝ գտնում ենք, որ կարգավորումն ունի վերանայման կարիք։
	Ընդունվել է։
Նախագծով պայմանագիրը լրացվում է 6.2-րդ կետով, որը նախատեսում է, որ լիազոր մարմնի ներկայացուցիչը՝ (1) կարող է հանդես գալ հիմնական առանձին խումբ ծառայություններից օգտվելու հնարավորություն չունեցող շահառուի անունից, (2) կարող է շահառուի անունից կնքել բանկային հաշվի պայմանագիրը։
Ըստ այդմ, դրույթի վերջին նախադասությունը շարադրվել է հետևյալ խմբագրությամբ․ «Շահառուն ցանկացած ժամանակ կարող է հրաժարվել լիազոր մարմնի միջոցով հիմնական առանձին խումբ ծառայությունները իրեն մատուցելուց կամ իր անունից բանկի հետ բանկային հաշվի պայմանագիր կնքելուց և իր ինքնուրույն գործողություններով օգտվել այդ ծառայություններից կամ կնքել սույն պայմանագրի 6-րդ կետում նշված բանկային հաշվի պայմանագիրը»։

	3․ Նախագծի 1-ին կետի 4-րդ ենթակետով նախատեսվում է Որոշման հավելվածի 12-րդ կետում լրացնել նոր 6-րդ ենթակետ, ինչի արդյունքում անհրաժեշտություն կառաջանա նույն կետի 5-րդ ենթակետում «։» կետադրական նշանը փոխարինել «․» կետադրական նշանով։
Միաժամանակ, նույնանման փոփոխություն իրականացնելու անհրաժեշտություն կառաջանա նաև Նախագծի 2-րդ կետով Որոշման հավելվածով հաստատված Ձև N 1-ում նոր 6-րդ կետ լրացնելու կապակցությամբ։
	Ընդունվել է։
Նախագծի 1-ին կետի 4-րդ ենթակետը և 2-րդ կետը խմբագրվել են՝ համաձայն առաջարկի։

	4․ Նախագծի 4-րդ կետով նշվել է, որ սույն որոշումից բխող՝ լիազոր մարմնի և բանկի միջև կնքված պայմանագրում փոփոխություններ և լրացումներ կատարվում են կողմերի փոխադարձ համաձայնությամբ` լրացուցիչ համաձայնագրեր կնքելու միջոցով, որոնք կհանդիսանան այդ պայմանագրի անբաժանելի մասը:
Նշված կարգավորումից պարզ չէ, թե կողմերի փոխադարձ համաձայնության ձեռքբերումից հետո ինչ ժամկետում պետք է կնքվի համապատասխան լրացուցիչ համաձայնագիրը, ուստի առաջարկում ենք տվյալ մասով կարգավորումը հստակեցնել։
	Ընդունվել է։
Նախագծի 4-րդ կետը խմբագրվել է՝ հաշվի առնելով նաև բանկերի առաջարկը և շարադրվել է հետևյալ խմբագրությամբ․
«4. Սույն որոշումից բխող՝ լիազոր մարմնի և բանկի միջև կնքված պայմանագրում փոփոխություններ և լրացումներ կատարվում են կողմերի փոխադարձ համաձայնությամբ` լրացուցիչ համաձայնագիր կնքելու միջոցով, որը  կհանդիսանա այդ պայմանագրի անբաժանելի մասը: Լրացուցիչ համաձայնագիրն ուժի մեջ է մտնում սույն որոշմամբ նախատեսված գործառույթներն իրականացնելու համար անհրաժեշտ ծրագրային ապահովումը բանկի կողմից ներդնելու օրը, բայց ոչ ուշ սույն որոշումն ուժի մեջ մտնելու ամսվան հաջորդող երեք ամսվա ընթացքում։»։

	5․ Նախագծի 5-րդ կետով նշվել է, որ սույն որոշումն ուժի մեջ է մտնում պաշտոնական հրապարակմանը հաջորդող օրվանից։ Այս կապակցությամբ առաջարկում ենք նախատեսել ավելի ուշ ողջամիտ ժամկետ, նկատի ունենալով, որ առաջարկվող Նախագծով նախատեսվում են նոր պահանջներ, որոնց կիրառման համար կարող է անհրաժեշտ լինել որոշակի ժամանակահատված և հիմք ընդունելով «Նորմատիվ իրավական ակտերի մասին» օրենքի 23-րդ հոդվածի 2-րդ մասը, համաձայն որի՝ նորմատիվ իրավական ակտն ընդունելու իրավասություն ունեցող մարմինը պարտավոր է նախատեսել նորմատիվ իրավական ակտի ուժի մեջ մտնելու ավելի ուշ ողջամիտ ժամկետ, բացառությամբ սույն հոդվածի 4-րդ մասով սահմանված նորմատիվ իրավական ակտերի, եթե ակտով սահմանվում են այնպիսի իրավակարգավորումներ, որոնց համար անհրաժեշտ է հիմնավոր ժամանակահատված, որը հնարավորություն կտա հասցեատիրոջը իր վարքագիծը համապատասխանեցնելու սահմանված պահանջներին, կամ սահմանված իրավակարգավորումները վատթարացնում են անձի իրավական վիճակը:
	Ընդունվել է։
Տե՛ս նախագծի 5-րդ և 6-րդ կետերի նոր խմբագրությունները։

	3. Մարդու իրավունքների պաշտպան
	08.06.2026 թիվ 01/13.4/2781-2026 

	«Հայաստանի Հանրապետության կառավարության 2020 թվականի մարտի 12-ի N 284-Ն որոշման մեջ փոփոխություններ և լրացումներ կատարելու մասին» ՀՀ կառավարության որոշման նախագծի (այսուհետ՝ Նախագիծ) վերաբերյալ ՀՀ մարդու իրավունքների պաշտպանի աշխատակազմի նկատառումները հանգում են հետևյալին․
	

	1. Նախագծի և «Հայաuտանի Հանրապետության կառավարության 2011 թվականի մայիսի 5-ի N 670-Ն որոշման մեջ փոփոխություններ և լրացումներ կատարելու մասին» Հայաuտանի Հանրապետության կառավարության որոշման նախագծի ուսումնասիրությունից հետևում է, որ կենսաթոշակների և պետական նպաստների՝ բացառապես անկանխիկ եղանակով վճարման գործընթացում հաշմանդամություն ունեցող անձանց ու այդ եղանակով գումարը ստանալու դժվարություններ ունեցող այլ անձանց իրավունքների պաշտպանության երաշխավորման նպատակով նախատեսվում է այնպիսի մեխանիզմի ներդրում, որը խնդրահարույց է վերջիններիս համար մատչելի ծառայություններ ստանալու հնարավորության ապահովման ու անկախ կյանքի երաշխավորման տեսանկյունից։ 
Մասնավորապես, նախատեսվող կարգավորումներով առաջարկվում է ներդնել մեխանիզմ, որով ոչ թե կերաշխավորվի անձամբ ծառայություններից օգտվելու հնարավորությունը, ծառայությունների մատչելիությունն ու հասանելիությունը, այլ հնարավորություն կտրվի երրորդ անձի՝ լիազոր մարմնի ներկայացուցչի կողմից գործարք կնքել հաշմանդամություն ունեցող անձի կամ անկանխիկ եղանակով գումարը ստանալու դժվարություններ ունեցող անձի փոխարեն։ Ավելին, նախատեսվող կարգավորումներով առաջարկվում է շահառուի լռությունը (հիմնական առանձին խումբ ծառայությունները լիազոր մարմնի միջոցով իրեն մատուցելուց հրաժարվելու վերաբերյալ բանկ դիմում չներկայացնելը) դիտարկել որպես հիմնական առանձին խումբ ծառայությունները լիազոր մարմնի միջոցով իրեն մատուցելը շահառուի կողմից ընդունելու կամքի արտահայտություն։ 
Նշվածի կապակցությամբ հարկ է փաստել, որ նման մեխանիզմի կիրառումը խնդրահարույց է «Հաշմանդամություն ունեցող անձանց իրավունքների մասին» ՄԱԿ-ի կոնվենցիայով ստանձնած՝ հաշմանդամություն ունեցող անձանց համար ծառայությունների մատչելիության ու անկախ կյանքի երաշխավորման տեսանկյունից, որով պայմանավորված ունի լրացուցիչ քննարկման ու այլ, մարդու իրավունքների չափորոշիչներին համապատասխան մոտեցման որդեգրման անհրաժեշտություն։
	Ընդունվել է ի գիտություն։
Նախագծերը մշակվել են ՀՀ քաղաքացիական օրենսգրքի 446-րդ հոդվածի կարգավորումների տրամաբանության ներքո։
Պատրաստ ենք քննարկել խնդրի լուծման ցանկացած այլ տարբերակի վերաբերյալ կոնկրետ առաջարկություն։

	[bookmark: _Hlk230169706]Բացի այդ, անդրադառնալով Նախագծի 1-ին կետի 3-րդ ենթակետով Որոշման հավելվածի 6.1-ին կետից հետո լրացվող 6.2-րդ կետով նախատեսված կարգավորմանը՝ հարկ է փաստել, որ դրանում առկա են նաև իրավական որոշակիության երաշխավորման հետ կապված մի շարք խնդիրներ։ 
Այսպես, օրինակ, հստակեցման անհրաժեշտություն ունի «իր ինքնուրույն գործողություններով հիմնական առանձին խումբ ծառայություններից օգտվելու հնարավորություն չունեցող շահառու» հասկացության բովանդակությունը, այդ հանգամանքի հաստատման իրավական հիմքերն ու ընթացակարգը, շահառուի՝ ծառայություններից օգտվելու կամքի արտահայտման, վերջինիս իրեն վերաբերող գործողությունների մասին տեղեկացնելու, համապատասխան ծառայություններից հրաժարվելու հնարավորության մեխանիզմները, միայն պայմանագրի N 8 ձևով սահմանված ցանկի 1-ին, 2-րդ, 5-9-րդ կետերով նախատեսված ծառայություններից օգտվելու հնարավորություն նախատեսելը և այլն:
	Ընդունվել է ի գիտություն։
Հայաստանի Հանրապետության կառավարության 2020 թվականի մարտի 12-ի N 284‑Ն որոշմամբ սահմանված է Հայաստանի Հանրապետության աշխատանքի և սոցիալական հարցերի նախարարության միասնական սոցիալական ծառայության և բանկի միջև կնքվող սոցիալական ապահովության հաշվի պայմանագրի օրինակելի ձևը, որով սահմանված են կողմերի իրավունքներն ու պարտականությունները կենսաթոշակների և նպաստների վճարման գործընթացում:
Առաջարկը գլխավորապես վերաբերելի է կենսաթոշակների և նպաստների վճարման գործընթացում շահառու-Միասնական սոցիալական ծառայություն հարաբերություններին, որոնք  կարգավորվում են Կառավարության 2011 թվականի մայիսի 5-ի թիվ 670–Ն որոշմամբ և որոնց անդրադարձ է կատարվել «Հայաստանի Հանրապետության կառավարության 2011 թվականի մայիսի 5-ի  N 670-Ն որոշման մեջ փոփոխություններ և լրացումներ կատարելու մասին» Հայաստանի Հանրապետության կառավարության որոշման նախագծում։ 
Համապատասխան ծառայություններից հրաժարվելու հնարավորության մեխանիզմը նախատեսված են սույն նախագծի 6.2-րդ կետով, որը սույն առաջարկի հաշվառմամբ մի փոքր խմբագրվել է․«... Շահառուն ցանկացած ժամանակ կարող է հրաժարվել հիմնական առանձին խումբ ծառայությունները լիազոր մարմնի միջոցով իրեն մատուցելուց՝  իր ինքնուրույն գործողություններով օգտվել այդ ծառայություններից, կնքել սույն պայմանագրի 6-րդ կետում նշված բանկային հաշվի պայմանագիրը:»։
Պարզապես շահառուն ինքը իր ինքնուրույն գործողություններով կիրացնի իր իրավունքները կենսաթոշակի վճարման գործընթացում։
Երկու որոշումներով նախատեսվող կարգավորումներն ընդհանուր դիտարկելիս ստացվում է հետևյալը՝ շահառուն գրավոր, բանավոր (հեռախոսազանգով), այլ անձի միջոցով դիմում է ծառայությանը՝ նշելով այն կոնկրետ ծառայությունը, որի համար ներկայացվում է դիմումը։
Իր աշխատակիցների տվյալները (այդ թվում՝ դրանց թարմացումները) ծառայությունը տրամադրում է բանկերին։ Ստացված տեղեկությունների հիման վրա կոնկրետ ծառայության մատուցման համար Միասնական ասոցիալական ծառայության աշխատակիցը դիմում է բանկ։
Դրանից հետո կամ այդ ընթացքում շահառուն ինքը միշտ կարող է դիմել բանկ՝ իր իրավունքներն իրացնելու համար։

	2. Նախագծի 1-ին կետի 1-ին ենթակետով նախատեսվում է ՀՀ կառավարության 2020 թվականի մարտի 12-ի N 284-ն որոշման (այսուհետ՝ Որոշման) հավելվածի 3-րդ կետի 7-րդ ենթակետը շարադրել հետևյալ խմբագրությամբ. «7) բանկը կարող է սուրհանդակային ծառայություններ մատուցելու լիազորություն ունեցող կազմակերպության (այսուհետ՝ առաքող կազմակերպություն) կամ իր աշխատակիցների միջոցով իրականացնել շահառուի՝ բանկի հաճախորդի (բանկային հաշվի տիրոջ) իրավունքներ ձեռք բերելու, վճարային քարտի առաքման համար անհրաժեշտ գործողությունները, եթե շահառուն, ըստ ստացված տեղեկությունների, տեղաշարժման սահմանափակում ունեցող անձ է։»:
Նշված նորմի վերլուծությունից հետևում է, որ բանկերի համար նախատեսվում է սուրհանդակային ծառայություններ մատուցելու հայեցողական լիազորություն՝ օգտագործելով «բանկը կարող է» եզրութաբանությունը։ Միաժամանակ, ուշադրության է արժանի այն հանգամանքը, որ Նախագծով հստակեցված չէ «ըստ ստացված տեղեկությունների» ձևակերպման բովանդակությունը, մասնավորապես՝ տեղեկությունների աղբյուրը, դրանց հավաստիության չափանիշները, «տեղաշարժման սահմանափակում ունեցող անձանց» նույնականացման մեխանիզմները, հիմնավորված չէ միայն «տեղաշարժման սահմանափակում ունեցող անձանց» համար նշված ծառայությունից օգտվելու հնարավորություն նախատեսելը: 
Հաշվի առնելով վերոգրյալը՝ առաջարկում ենք լրացուցիչ քննարկման առարկա դարձնել նշված նորմով նախատեսվող կարգավորումներն ու կատարել համապատասխան փոփոխություններ՝ երաշխավորելով բանկային ծառայությունների հասանելիությունն ու մատչելիությունը։ 
	Ընդունվել է ի գիտություն։
Կառավարության 12.03.2020թ. N 284-Ն որոշման հավելվածի 3-րդ կետի 7-րդ ենթակետի համաձայն՝ 
«3. Կողմերն անվերապահորեն ընդունում են, որ …
7) բանկը համապատասխան հնարավորությունների առկայության դեպքում կարող է սուրհանդակային ծառայություններ մատուցելու լիազորություն ունեցող կազմակերպության (այսուհետ՝ առաքող կազմակերպություն) կամ իր աշխատակիցների միջոցով իրականացնել շահառուի՝ բանկի հաճախորդի (բանկային հաշվի տիրոջ) իրավունքներ ձեռք բերելու, վճարային քարտի առաքման համար անհրաժեշտ գործողությունները, եթե շահառուն՝
ա. 85 տարին լրացած կամ
բ. անկախ տարիքից՝ ֆունկցիոնալության խորը աստիճանի սահմանափակում ունեցող (1-ին խմբի հաշմանդամություն) կամ
գ. 75-85 տարեկան՝ ֆունկցիոնալության ծանր աստիճանի սահմանափակում ունեցող (2-րդ խմբի հաշմանդամություն) կամ
դ. անկախ տարիքից՝ տեղաշարժման սահմանափակում ունեցող այլ անձ է (ըստ ստացված տեղեկությունների).»:
Այսինքն, այս դրույթով ամրագրված է, որ, ըստ ստացված տեղեկությունների, նշված 4 խումբ անձանց բանկը կարող է նշված ծառայությունները ատուցել սուրհանդակային ծառայություններ մատուցելու լիազորություն ունեցող կազմակերպության կամ իր աշխատակիցների միջոցով:
Նախագծով առաջարկում է խմբագրել այս դրույթը՝ պահպանելով բովանդակությունը և սոցիալապես խոցելի խմբերին թվարկելու փոխարեն թողնել միայն գործող կարգավորման «դ» պարբերությունը, որը գործնականում  ներառում է նաև նախորդ 3-ը՝ տեղաշարժման դժվարություն ունենալու մասով (անձը կարող է լինել 85 և ավելի տարեկան, բայց չունենա տեղաշարժման դժվարության խնդիր)․
«7) բանկը կարող է սուրհանդակային ծառայություններ մատուցելու լիազորություն ունեցող կազմակերպության (այսուհետ՝ առաքող կազմակերպություն) կամ իր աշխատակիցների միջոցով իրականացնել շահառուի՝ բանկի հաճախորդի (բանկային հաշվի տիրոջ) իրավունքներ ձեռք բերելու, վճարային քարտի առաքման համար անհրաժեշտ գործողությունները, եթե շահառուն, ըստ ստացված տեղեկությունների, տեղաշարժման սահմանափակում ունեցող անձ է։»:
Բացի դրանից, քննարկվող կարգավորումների նպատակը նաև տեղաշարժման դժվարություն ունենցող շահառուներին ի հայտ բերելն է՝ ստացված տեղեկությունների հիման վրա։ Բանկերը և Միասնական սոցիալական ծառայությունն իրենց գործողությունները կկազմակերպեն նաև ներքին ընթացակարգերով՝ արձագանքելու համար ստացված տեղեկություններով տեղաշարժման դժվարություն ունենցող շահառուների խնդիրներին՝ դրանք արագ լուծելու նպատակով։ 

	4. Կենտրոնական բանկ	
	Ստացվել է աշխատանքային կարգով

	Ուսումնասիրելով Ձեր կողմից ներկայացված «Հայաստանի Հանրապետության կառավարության 2020 թվականի մարտի 12-ի N 284-Ն որոշման մեջ փոփոխություններ և լրացումներ կատարելու մասին» Հայաստանի Հանրապետության կառավարության որոշման նախագիծը (այսուհետ՝ Նախագիծ), ստորև ներկայացնում ենք Հայաստանի Հանրապետության Կենտրոնական բանկի հետևյալ դիտարկումներն ու առաջարկությունները․
	

	1. Առաջարկում ենք Նախագծի 1-ին կետի 1-ին ենթակետի «ա» պարբերությամբ սահմանել, որ տեղեկատվությունը բանկերին ներկայացվում է լիազոր մարմնի կողմից:
	Ընդունվել է մասնակիորեն:
Նախագծի 1-ին կետի 1-ին ենթակետով խմբագրվել է Կառավարության 12.03.2020թ. N 284-Ն որոշման հավելվածի 3-րդ կետի 7-րդ ենթակետը՝ պահպանելով բովանդակությունը: Գործող կարգավորումով նախատեսվում է. «բանկը համապատասխան հնարավորությունների առկայության դեպքում կարող է…»: Այսինքն,  սուրհանդակային ծառայություններ մատուցելու լիազորություն ունեցող կազմակերպության կամ իր աշխատակիցների միջոցով շահառուի՝ բանկի հաճախորդի (բանկային հաշվի տիրոջ) իրավունքներ ձեռք բերելու, վճարային քարտի առաքման համար անհրաժեշտ գործողություններն իրականացնելը բանկի հայեցողությամբ է՝ սա բանկի պարտավորությունը չէ: Իսկ տեղեկատվությունը կարող է ստացվել ցանկացած աղբյուրից (օրինակ՝ անձամբ շահառուից), որը բանկը կդիտարկի իր ընթացակարգերի ներքո:
Խնդրո առարկա տեղեկատվությանը տիրապետելու դեպքում ծառայությունն ինքը կձեռնարկի միջոցառումներ՝  Նախագծով նախատեսվող գործընթացների շրջանակներում:
Գործող կարգավորման խմբագրությունը պահպանելու համար խնդրո առարկա դրույթը խմբագրվել է հետևյալ կերպ՝ 
«բանկը, համապատասխան հնարավորությունների առկայության դեպքում, կարող է…»:

	2․ Նախագծով լրացվող նոր 6.2-րդ կետից առաջարկում ենք հանել «Սույն կետում նշված դեպքում հիմնական առանձին խումբ ծառայությունները բանկը շահառուին մատուցում է անվճար։» նախադասությունը, հաշվի առնելով այն հանգամանքը, որ մեր գնահատմամբ նման պահանջի նախատեսումը նախ հիմնավորված չէ և խտրական է բանկի այլ նմանատիպ հաճախորդների խմբի համար: 
	Ընդունվել է:
Նախագծով լրացվող նոր 6.2-րդ կետը խմբագրվել է:
Այս դեպքում ծառայությունը պետք է ներդնի վճարումների կատարման մեխանիզմ, քանի որ վճարովի ծառայությունը բանկը շահառուին մատուցում է միջնորդավորված՝ ծառայության միջոցով: 

	3․ Առաջարկում ենք Նախագծով սահմանել դրույթ, որ լիազոր մարմնի ներկայացուցիչը չի կարող հասանելիություն ունենալ հաճախորդի բանկային գաղտնիք կազմող տեղեկություններին (բացառությամբ օրենսդրությամբ սահմանված գործառույթների իրականացման հետ անխզելիորեն կապված բանկային գաղտնիքի կազմող տեղեկությունների)։ 
	Ընդունվել է:
Նախագծով լրացվող նոր 6.3-րդ կետը լրացվել է հետևյալ բովանդակությամբ նոր նախադասությամբ.
«Լիազոր մարմնի ներկայացուցիչը չի կարող հասանելիություն ունենալ հաճախորդի բանկային գաղտնիք կազմող տեղեկություններին (բացառությամբ օրենսդրությամբ սահմանված գործառույթների իրականացման հետ անխզելիորեն կապված բանկային գաղտնիքի կազմող տեղեկությունների)։»:

	4․ Առաջարկում ենք Նախագծի նախաբանում հղում նախատեսել նաև Հայաստանի Հանրապետության քաղաքացիական օրենսգրքի 446 հոդվածի 2-րդ մասին:
	Ընդունվել է:
Նախագծի նախաբանը խմբագրվել է:


	5․ Նախագծով առաջարկում ենք սահմանել, որ բանկերը որևէ պատասխանատվություն չեն կրում սույն գործընթացի ողջ շրջափուլի ընթացքում և որևէ կողմ պահանջ բանկերին չի կարող ներկայացնել:
	Ընդունվել է:
Բանկերի մասնագետների հետ աշխատանքային քննարկումների արդյունքով նախագծով առաջարկվում է հավելվածը լրացնել հետևյալ բովանդակությամբ նոր կետով.
«6.3. Սույն պայմանագրի 6.2-րդ կետի համաձայն՝ լիազոր մարմնի ներկայացուցչին սպասարկելիս բանկը պատասխանատվություն չի կրում վերջինիս կողմից բանկ ներկայացված տվյալների ամբողջականության, հավաստիության համար։»:
Կետը խմբագրվել է Կենտրոնական բանկի 3-րդ կետի համաձայն:

